
ᐆᒻᒪᖅᑯᑎᓂᒃ ᖃᐅᑕᒫᑦ ᐊᑐᖅᐸᒃᑐᒍᑦ. ᐊᑐᖅᐸᒃᑕᕗᑦ 
ᐊᖏᕐᕋᑦᑎᓐᓂ ᐃᑯᒪᓂᒃ ᐃᑭᑎᑦᑎᔭᕌᖓᑦᑕ, ᓂᖅᖠᐅᕌᖓᑦᑕ, 

ᖃᒧᑕᐅᔭᑦ ᓄᓇᓯᐅᑎᓪᓗ ᐃᖏᕐᕋᓯᑎᑦᑕᕌᖓᑦᑎᒍᑦ, 
ᐊᒻᒪ ᑕᕐᕆᔭᐅᑎᓂᒃ ᖃᕋᓴᐅᔭᕐᓂᒡᓗ ᐃᑭᑦᑎᔭᕌᖓᑦᑕ.

ᐆᒻᒪᖅᑯᑎᑦ ᐊᔾᔨᒌᙱᑦᑐᓂᑦ ᓇᑭᙶᕐᕕᖃᖅᐸᒃᑐᑦ. 
ᓯᕿᓂᖅ, ᐊᓄᕆ, ᓄᓇᕐᔪᐊᕐᓗ ᐆᒻᒪᖅᑯᑎᓂᒃ ᐱᕝᕕᐅᕙᒃᑐᑦ.

ᐆᒻᒪᖅᑯᑎᑦ ᓇᑭᙶᕐᓂᖏᑦ ᑕᐃᔭᐅᔪᓐᓇᖅᑐᑦ 
ᐊᑐᓕᖅᑭᒃᑕᐅᔪᓐᓇᖅᑐᓂᒃ ᐅᕝᕙᓘᓐᓃᑦ 

ᐊᑐᓕᖅᑭᒃᑕᐅᔪᓐᓇᖏᑦᑐᓂᒃ.

•  ᐊᑐᓕᖅᑭᒃᑕᐅᔪᓐᓇᖅᑐᑦ ᐆᒻᒪᖅᑯᑎᑦ ᓇᑭᙶᕐᓂᖏᑦ, ᓲᕐᓗ ᓯᕿᓂᖅ 
   ᐃᒪᕐᓘᓐᓃᑦ, ᓄᖑᑉᐸᙱᑦᑐᑦ ᐊᑐᖅᑕᐅᑎᓪᓗᒋᑦ.
•  ᐊᑐᓕᖅᑭᒃᑕᐅᔪᓐᓇᖏᑦᑐᑦ ᐆᒻᒪᖅᑯᑎᑦ ᓇᑭᙶᕐᓂᖏᑦ, ᓲᕐᓗ  
   ᐅᖅᓱᐊᓗᒃᓴᖅ, ᐊᓯᔾᔨᒐᒃᓴᐅᙱᑦᑐᑦ. ᐊᑐᖅᑕᐅᕌᓂᒃᐸᑦ ᓄᖑᑉᐸᒃᑐᑦ.

4



5



6



ᐊᑐᓕᖅᑭᒃᑕᐅᔪᓐᓇᖅᑐᑦ 
ᐆᒻᒪᖅᑯᑎᑦ ᓇᑭᙶᕐᓂᖏᑦ

ᐊᒥᓱᓂᒃ ᐊᑐᓕᖅᑭᒃᑕᐅᔪᓐᓇᖅᑐᓂᒃ ᐆᒻᒪᖅᑯᑎᖃᕈᓐᓇᖅᑐᒍᑦ 
ᑲᓇᑕᒥ. ᐊᐅᓚᔪᑦ ᐃᒪᑦ, ᐊᓄᕆ, ᓯᕿᓂᕐᓗ 

ᐊᑐᓕᖅᑭᒃᑕᐅᔪᓐᓇᖅᑐᐃᓐᓇᑦ ᐆᒻᒪᖅᑯᑎᑦ ᓇᑭᙶᕐᓂᖏᑦ.

ᐊᐅᓚᔪᑦ ᐃᒪᑦ ᐅᐃᔾᔮᖅᑎᑦᑎᔪᓐᓇᖅᑐᑦ ᐸᐅᑎᐅᔮᖅᑐᓂᒃ 
ᓴᕕᓕᖕᓂᒡᓘᓐᓃᑦ ᐃᒪᕐᒥᙶᖅᑐᓂᒃ ᐆᒻᒪᖅᑯᑎᓕᐅᕈᑕᐅᕙᒃᑐᑦ, 

ᐃᒪᕐᒥᑦ ᐃᑯᒪᔪᓐᓇᐅᑎᑖᕈᑕᐅᔪᖅ.

ᓴᐳᑎᕐᔪᐊᑦ ᐊᐅᓚᑦᑎᔾᔪᑕᐅᕙᒃᑐᑦ ᐃᒪᕐᓂᒃ ᑰᖕᓂᒃ ᑕᓯᕐᓂᓪᓗ 
ᐊᑐᖅᑕᐅᔭᕆᐊᖃᖅᖢᑎᒡᓗ ᐃᒪᕐᒥᙶᖅᑐᓂᒃ ᐆᒻᒪᖅᑯᑎᓕᐅᕈᑕᐅᕙᒃᑐᑦ. 

ᓴᐳᑎᓕᐅᓚᐅᖅᓯᒪᕕᑦ, ᐃᒪᕐᒥᒃ ᐊᐅᓚᑦᑎᔾᔪᑎᒋᓂᐊᖅᑕᕐᓂᒃ?

ᖃᐅᔨᒪᕕᑦ?

ᐃᒪᕕᖕᒥ ᐃᖏᐅᓕᑦ ᑎᓂᓐᓃᑦ 
ᐅᓕᓐᓃᓪᓗ ᐊᑐᖅᑕᐅᔪᓐᓇᖅᑐᑦ 
ᐆᒻᒪᖅᑯᑎᒃᓴᓄᑦ . ᐅᓪᓗᐃᑦ 
ᐃᓚᖏᓐᓂ ᐊᖏᔪᐊᓗᖕᓂᒃ 
ᐊᐅᓚᐅᑎᑕᖃᓕᑐᐃᓐᓇᕆᐊᓕᒃ 
ᐅᑭᐅᖅᑕᖅᑑᑉ ᐃᒪᕕᖏᓐᓂ 
ᐊᐅᓚᑕᐅᔪᓂᒃ ᐊᐅᓚᔪᒧᑦ ᐃᒪᕐᒧᑦ.

ᐊᓄᕆᐅᑉ ᓴᙱᓂᖓ ᐊᒥᓱᓄᑦ ᐊᑐᖅᑕᐅᔪᓐᓇᕐᒥᔪᖅ. 

ᐊᒥᓱᑦ ᐃᓅᖃᑎᒌᑦ ᐊᑐᖃᑦᑕᖅᓯᒪᔪᑦ ᐊᓄᕆᑦᑎᐅᑎᓂᒃ 
ᐅᑭᐅᒐᓴᕐᔪᐊᓄᑦ ᓂᕿᒃᓴᓂᒃ ᓯᖃᑦᑎᕆᓪᓗᑎᒃ ᐸᐅᕋᐅᔭᑦ. 
ᐊᖏᔪᑦ ᐊᐅᓚᐅᑎᓖᑦ ᑕᑭᔪᓂᒃ ᓴᕕᓖᑦ ᐊᑐᕈᓐᓇᖅᑐᑦ 

ᐊᓄᕆᐅᑉ ᓴᙱᓂᖓᓂᒃ ᐆᒻᒪᖅᑯᑎᒃᓴᓕᐅᕐᓗᑎᒃ.

ᓯᕿᓂᐅᑉ ᐆᒻᒪᖅᑯᑎᖓ ᐊᑐᖅᑕᐅᔪᓐᓇᕐᒥᔪᖅ. ᐆᒻᒪᖅᑯᑦ 
ᓯᕿᓂᕐᒥᙶᖅᑐᖅ ᓯᕿᓂᕐᒥᑦ ᐆᒻᒪᖅᑯᑕᐅᓂᕋᖅᑕᐅᔪᖅ.

ᓯᕿᓂᕐᒥᙶᖅᑐᓂᒃ ᓄᐊᑦᑎᔾᔪᑎᑦ ᐊᔾᔨᐅᙱᑦᑐᓂᒃ 
ᖄᓖᑦ ᓄᐊᑦᑎᔾᔪᑎᓂᒃ ᓯᕿᓂᕐᒥᙶᖅᑐᓂᒃ ᐆᒻᒪᖅᑯᑎᓂᒃ 

ᓱᑲᓐᓇᖅᑐᓂᒃ. ᐃᑯᒪᔾᔪᑎᒋᔪᓐᓇᖅᑕᕗᑦ, 
ᐆᓇᖅᑐᓕᐅᕈᑎᒋᔪᓐᓇᖅᑕᕗᑦ ᐅᖅᑰᓴᐅᑎᒋᔪᓐᓇᖅᑕᕗᓪᓗ ᐃᒡᓗᓂ.

ᖃᐅᔨᒪᕕᑦ?

ᓄᓇᕗᑦ ᓯᓚᑦᑐᖅᓴᕐᕕᒃ 
ᐃᖃᓗᖕᓂ 
ᓯᕿᓂᕐᒥᙶᖅᑐᓂᒃ 
ᓄᐊᑦᑎᔾᔪᑎᓂᒃ 
ᐊᑐᖅᓯᒪᓕᖅᑐᑦ 
1995-ᒥᓂᑦ !

ᐃᓚᖏᓐᓂ ᓄᓇᕐᔪᐊᕐᒥ, ᕿᔪᖕᓂᒃ ᐊᑐᖅᖢᑎᒃ ᐆᒻᒪᖅᑯᑎᓕᐅᖅᐸᒃᑐᑦ.
ᕿᔪᒃ ᐊᑐᖅᑕᐅᔪᓐᓇᖅᑐᖅ ᓂᕿᓕᐅᕈᑕᐅᓗᓂ ᐅᖅᑰᓴᕈᑕᐅᓗᓂᓗ. 

ᓇᐹᖅᑐᑦ ᐊᑐᓕᖅᑭᒐᒃᓴᐅᔪᑦ ᐆᒻᒪᖅᑯᑎᒋᔭᐅᓪᓗᓂ 
ᐊᑐᖅᓯᒪᔭᑦᑎᓐᓂ ᐱᕈᖅᓰᒃᑲᓐᓂᖃᑦᑕᑐᐊᕈᓪᑕ.

ᐊᑐᓕᖅᑭᒐᒃᓴᐅᖏᑦᑐᑦ ᐆᒻᒪᖅᑯᑎᑦ

ᕿᔪᒃᓴᖅ ᐅᖅᓱᐊᓗᒃᓴᐃᓪᓗ ᐊᑐᓕᖅᑭᒐᒃᓴᐅᖏᑦᑐᑦ ᐆᒻᒪᖅᑯᑎᑦ. 
ᐅᖅᓱᕐᒥᒃ ᕿᔪᒃᓴᕐᒧᓪᓗᓐᓃᑦ ᐊᑐᕌᖓᑦᑕ, ᓄᖑᑉᐸᒃᑐᑦ.

ᕿᔪᒃᓴᖅ ᓇᐹᖅᑐᕕᓂᕐᓂᑦ ᐱᕈᖅᑐᕕᓂᕐᓂᒡᓗ ᓴᓇᓯᒪᔪᑦ 
ᓄᓇᒥ ᓴᐅᔭᐅᓯᒪᔪᑦ ᐅᔭᕋᙳᖅᓯᒪᔪᑦ ᒥᓕᐊᓐ ᐊᕐᕌᒍᑦ ᐊᓂᒍᖅᑐᓂᑦ.

ᐅᔭᕋᖕᓂᐊᖅᑎᑦ ᓄᓇᒥᑦ ᕿᔪᒃᓴᕐᓂᒃ ᐊᕝᕗᖅᐸᒃᑐᑦ 
ᒥᑭᑦᑐᓂᑦ ᓴᓇᕐᕈᑎᓂᒃ ᐊᖏᔪᐊᓗᖕᓄᑦ ᐊᐅᓚᐅᑎᓕᖕᓄᑦ 

ᐊᑐᖅᖢᑎᒃ ᐅᕝᕙᓘᓐᓃᑦ ᓄᓇᒥᒃ ᓴᒡᒐᖅᖢᑎᒃ.

ᖃᐅᔨᒪᕕᑦ?

ᑲᓇᑕ ᐅᖅᓱᐊᓗᖕᓂᒃ 
ᓴᓇᔨᒻᒪᕆᐅᖃᑕᐅᔪᖅ.

ᐅᖅᓱᐊᓗᒃᓴᑦ ᐅᔭᕋᒍᖅᓯᒪᔪᓂᒃ ᐱᕈᖅᑐᕕᓂᕐᓂᑦ 
ᐆᒪᔪᕕᓂᕐᓂᓪᓘᓐᓃᑦ ᐃᒪᕐᒥᐅᑕᓂᑦ ᒥᓕᐊᓐᒐᓴᐃᑦ 

ᐊᕐᕌᒍᑦ ᐊᓂᒍᖅᑐᓂᙶᖅᑐᓂᑦ. ᐅᖅᓱᐊᓗᐃᑦ ᓇᓂᔭᐅᕙᒃᑐᑦ 
ᐃᑎᔪᓂᑦ ᐃᒪᕐᓂᑦ ᐅᕝᕙᓘᓐᓃᑦ ᓄᓇᒥ ᓯᐅᕋᕐᓂᑦ, ᐊᓯᖏᓐᓂᑦ 

ᐅᔭᖅᑲᓂᑦ, ᐃᒪᕐᒥᓪᓗ.

ᐅᖅᓱᐊᓗᒃᓴᑦ ᓇᓂᔭᐅᔪᓐᓇᖅᑐᑦ ᐊᔾᔨᒌᙱᑦᑐᓂᑦ ᓄᓇᕐᔪᐊᕐᒥ. 
ᖃᐅᔨᓴᖅᑐᖃᒻᒪᕆᒃᑐᖅ ᐅᑭᐅᖅᑕᖅᑑᑉ ᐃᒪᕕᖓᓂ ᐅᖅᓱᐊᓗᖃᕐᒪᖔᑦ.

ᐅᖅᓱᐊᓗᒃᓴᖅ ᓱᕈᐃᔭᖅᓯᒪᕙᒃᑐᖅ 
ᐅᖅᓱᓕᐊᖑᓂᐊᕐᓗᓂ ᐊᓯᖏᓐᓂᒡᓗ ᐅᖅᓱᓕᖕᓂᒃ.

ᖃᐅᔨᒪᕕᑦ?

ᐅᖅᓱᐊᓗᒃᓴᖅ 
ᓴᓇᔭᐅᔪᓐᓇᕐᒥᔪᖅ 
ᐊᐅᒃᑕᔫᓄᑦ , ᓲᕐᓗ 
ᐊᒃᑕᑯᓄᑦ ᐴᒃᓴᓄᑦ , 
ᐃᒪᖃᐅᑎᓄᑦ, 
ᑭᒍᑎᓯᐅᑎᓄᓪᓗ. 

ᐃᓚᖏᑦ ᐆᒻᒪᖅᑯᑎᖃᕐᕕᐅᔪᑦ ᐊᑐᓕᖅᑭᒐᒃᓴᐅᔪᑦ, 
ᐃᓚᖏᑦ ᐊᑐᓕᖅᑭᒐᒃᓴᐅᓇᑎᒃ. ᐆᒻᒪᖅᑯᑎᑦ ᐊᑐᑦᑎᐊᕆᐊᖃᖅᑕᕗᑦ 

ᐱᐅᖅᓱᐊᕐᓗᒋᑦ ᓄᖑᕈᑎᓂᐊᖏᓐᓇᑦᑕ.

ᐃᓱᒪᒃᓴᖅᓯᐅᕈᓐᓇᖅᐱᑦ ᖃᓄᖅ ᐊᑐᓕᖅᑭᒐᒃᓴᐃᑦ ᐆᒻᒪᖅᑯᑎᒃᓴᑦ 
ᓲᕐᓗ ᐊᓄᕆ, ᓯᕿᓂᖅ, ᐃᒪᕐᓘᓐᓃᑦ ᐊᑐᖅᑕᐅᔪᓐᓇᕐᒪᖔᑕ?

ᐅᖃᐅᓰᑦ ᑐᑭᖏᑦ

ᐃᒪᕐᒥᙶᖅᑐᑦ ᐆᒻᒪᖅᑯᑎᑦ: ᐃᑯᒪᔾᔪᑕᐅᔪᓐᓇᖅᑐᑦ ᐃᒪᕐᒥᒃ ᐊᐅᓚᔪᒥᒃ ᐊᑐᕐᓗᑎᒃ.

ᐃᓅᖃᑎᒌᑦ: ᓄᓇᕐᔪᐊᕐᒥ ᐊᔾᔨᒌᐸᓗᓂᒃ ᐅᒃᐱᕆᔭᓖᑦ ᐱᐅᓯᓖᑦ.

ᐅᔭᕋᒍᖅᓯᒪᔪᑦ: ᐆᒪᓚᐅᖅᓯᒪᔪᕕᓂᑐᖄᓗᐃᑦ ᓄᓇᒦᑦᑐᑦ ᐃᒫᓃᑦᑐᓪᓘᓐᓃᑦ ᐅᓪᓗᒥ.

ᐊᑐᓕᖅᑭᒍᓐᓇᖅᑐᑦ: ᑭᖑᕝᕕᖅᑕᐅᔪᓐᓇᖅᑐᖅ ᐊᑐᓕᖅᑕᐅᒃᑲᓐᓂᕈᓐᓇᖅᑐᖅ ᓴᓇᔭᐅᒃᑲᓐᓂᕐᓗᓂ.

ᐊᑐᓕᖅᑭᒐᒃᓴᐅᖕᒋᑐᑦ: ᑭᖑᕝᕕᖅᑕᐅᔪᓐᓇᙱᑦᑐᖅ ᐊᑐᓕᖅᑕᐅᒃᑲᓐᓂᕈᓐᓇᙱᑦᑐᖅ 
ᓴᓇᔭᐅᒃᑲᓐᓂᕈᓐᓇᙱᑦᑐᖅ.

ᐸᐅᕋᐅᔭᑦ: ᐊᐅᓚᐅᑦ ᐃᒪᐅᑉ ᓴᙱᓂᖓᓂᒃ ᐊᑐᕐᓗᓂ ᐅᐃᔾᔮᖅᑎᑦᑎᔪᓐᓇᖅᑐᖅ  
ᐊᐅᓚᐅᑎᒥᒃ.

ᐱᐅᖅᓱᐊᕐᓂᖅ: ᐅᐊᑦᑎᐊᕈ ᐊᑐᕋᔅᓴᐅᓂᐊᕐᒪᑦ.

ᐆᒻᒪᖅᑯᑎᓂᒃ ᐊᑐᖃᑦᑕᖅᑐᒍᑦ ᖃᐅᑕᒫᑦ. ᐊᑐᖅᐸᒃᑕᕗᑦ  
ᖃᐅᒻᒪᖅᑯᑎᑦ ᐃᑭᑦᑕᕌᖓᑦᑎᒍᑦ, ᓂᖅᖠᐅᓕᕌᖓᑦᑕ,  

ᐊᖏᕐᕋᕗᓪᓗ ᐅᖅᑰᓴᓕᕌᖓᑦᑎᒍᑦ. ᐃᓕᓐᓂᐊᕆᑦ ᐊᔾᔨᒌᙱᑦᑐᓂᒃ  
ᐆᒻᒪᖅᑯᑎᓂᒃ ᐊᑐᓕᖅᑭᒐᒃᓴᓂᒃ, ᐊᑐᓕᖅᑭᒐᒃᓴᐅᖕᒋᑦᑐᓂᒡᓗ.


